
Salam Sejahtera dan Salam Malaysia Madani.  

 

SALUTASI 

*salutasi terkini akan disediakan secara berasingan 

 

PENDAHULUAN 

 
1. Hari ini, kita berkumpul bagi meraikan Sambutan Hari 

Raya Aidilfitri Perpaduan Peringkat Negeri Sarawak 

Tahun 2025. Tahniah dan syabas kepada Jabatan 

Perpaduan Negara dan Integrasi Nasional Sarawak atas 

penganjuran program ini. 

 

2. Saya difahamkan sambutan pada hari ini turut dihadiri 

seluruh jentera perpaduan peringkat akar komuniti iaitu 

Kawasan Rukun Tetangga, anggota Skim Rondaan 

Sukarela, Mediator Komuniti, warga Taska & Tabika 

Perpaduan, Skuad Uniti dan pertubuhan badan bukan 

kerajaan. 

 

3. Sambutan Aidilfitri bukan sekadar perayaan bagi umat 

Islam, tetapi telah menjadi satu manifestasi keharmonian 

rakyat Malaysia yang berbilang kaum dan agama. Di sinilah, 

di peringkat komuniti inilah, nilai-nilai muhibah, saling 

menghormati dan semangat kejiranan benar-benar 

diterjemahkan. 

4. Apabila komuniti berganding bahu menganjurkan sambutan 

seperti ini, kita bukan sahaja memperkukuh hubungan 

sesama penduduk, malah turut membuka ruang untuk 

saling mengenali dan memahami adat serta budaya 

antara satu sama lain. Ini adalah asas kepada perpaduan 

nasional yang tulen, bermula dari kejiranan, membawa ke 

negeri dan seterusnya ke seluruh negara. 

 

Hadirin yang saya hormati sekalian, 

 

PEMERKASAAN JENTERA PERPADUAN 

 

5.  Kini, terdapat sebanyak 8,554 Kawasan Rukun Tetangga 

(KRT) di seluruh negara dan di Sarawak sahaja terdapat 

1,092 KRT. 

 

6. Kerajaan sentiasa mengiktiraf dan menghargai jasa serta 

pengorbanan sukarelawan Rukun Tetangga   yang 

bertindak sebagai barisan hadapan masyarakat untuk 

membantu kerajaan memastikan keselamatan, 

keharmonian dan kesejahteraan komuniti.  

 

7. Kepentingan KRT bukan sahaja terletak pada program-

program yang dijalankan, tetapi juga pada semangat yang 

dihidupkan: semangat kekitaan, semangat saling 

percaya, dan semangat bersatu dalam kepelbagaian. 

Inilah asas kepada keharmonian dan kestabilan negara kita. 

 

8. Saya ingin menyeru kepada semua penduduk setempat, 

khususnya generasi muda, agar turut serta dan mendukung 

usaha KRT. Jika perpaduan itu akar kepada kemajuan 

negara, maka KRT ialah tanah tempat akar itu tumbuh 

subur. 

 

9. Seperti semua sedia maklum, pada tahun 2024 selaras 

dengan aspirasi Kajian Separuh Penggal Rancangan 

Malaysia Kedua Belas untuk membangun masyarakat 

progresif, maka Kementerian mengambil langkah proaktif 

untuk memperkasakan RT sebagai Penggerak Komuniti 

Progresif. 

 
10. Sebanyak lapan (8) bidang tumpuan yang telah 

ditetapkan untuk menjadikan Rukun Tetangga sebagai entiti 

yang penting dan inklusif serta berupaya membangun 

komuniti progresif iaitu Ekonomi dan Sara Hidup, 

Keselamatan dan Ketahanan Komuniti, Kepimpinan, 

Kesejahteraan Komuniti, Pembelajaran Sepanjang 

Hayat, Alam Sekitar, Warisan dan Budaya serta Daya 

Cipta.  

11. Oleh itu, saya ingin mengumumkan bahawa sebanyak 39 

KRT telah dipilih untuk dijadikan sebagai KRT Progresif 

di Negeri Sarawak pada tahun ini. Semoga kesemua KRT 

Progresif ini dapat menjadi model yang terbaik kepada KRT-

KRT yang lain di negeri ini. 

 
12. Selain itu, saya juga ingin mengambil kesempatan untuk 

mengumumkan peruntukan sejumlah RM 302,775.00 

kepada 5 buah tabika perpaduan iaitu RPR Permyjaya 

Miri, Ong Tiang Swee Kuching, Sungai Plan Bintulu, Siol 

Kandis Kuching dan Kampung Pahlawan Limbang. 

Peruntukan ini adalah bagi menjalankan kerja-kerja 

penambahbaikkan yang dapat memberikan manfaat kepada 

anak-anak kita.  

 

Hadirin yang saya kasihi sekalian, 

 

PENUTUP 

 

13. Saya ingin menyeru agar kita semua khususnya generasi 

muda melihat KRT bukan sebagai satu badan yang hanya 

wujud di papan tanda atau kertas kerja semata-mata. 

Sebaliknya, marilah kita menyertai dan menghidupkan 

semangat KRT ini sebagai satu gerakan rakyat yang 

berlandaskan semangat kekitaan. 

14. Perpaduan tidak lahir dengan sendirinya. Ia perlu 

dipupuk, disemai dan dijaga. Dan KRT adalah salah satu 

alat paling berkesan yang kita miliki untuk tujuan itu. 

 

Dengan ini saya merasmikan Sambutan Hari Raya 

Aidilfitri Negeri Sarawak Tahun 2025.  

 

Sekian,  terima kasih. 

 


